
PILLUGU: Issittoq atominik sakkulianik atuiffiunngitsoq pillugu politikkimik 

suliniuteqaqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut.  
 

(Inuit Ataqatigiit Inatsisartuni gruppianni ilaasortat)  

Partii Inuit siunnersuummut tunngaviusumik paasinninnerput naapertorlugu ujartorneqarpoq, 

issittup avannarliup sakkussiarsuarnik eqqussuiffiullunilu atuiffiunnginnissaa pillugu, 

naalakkersuinikkut erseqqissumik oqariartuuteqarnissaq. 

Tamannalu Partii Inuit pissusissamisoortutut isigalutigu, innersuussutigissavarput 

siunnersuutip akuerineqarluni, Naalakkersuisunut suliassanngortinneqarnissaa. 

Naalakkersuisut akissuteqaataannut itigartitsinissamillu innersuussutaannut atasumik, Partii 

Inuit passiuminaatsipparput suna tunngavigalugu taama isummertoqarnersoq: 

a) Naalakkersuisut akissuteqaamminni sunnguamilluunniit nalorngissutaanngitsumik 

issittup avannarliup sakkussiarsuaqanngilluinnarnissaanut isumaqataanertik taavaat, 

b) siunnersuutip itigartinneqarnissaa innersuussutigaat; tunngavilersuutigalugu 

silliminiarnikkut naalagaaffinnut allanut oqartussaassuseqannginneq. 

 

Partii Inuit pingaartipparput, uani apeqqummi Naalakkersuisut erseqqissumik 

oqariartuuteqarnissaat. 

Tassanilu “sunniuteqarsinnaannginneq” peqqutigiinnarlugu, naalakkersuinikkut erseqqissumik 

isumminnginnissamik oqariartuut, Partii Inuit akuerseqataaffigisinnaanngilarput. 

Pisariaqartipparput naalakkersuinikkut erseqqissumik siunnerfilernissaq. 

Tassanilu Partii Inuit ammaffigaarput ataatsimiititap isumaliutissiinissaa pisariaqartinneqarpat 

tamanna akuerseqataaffigissallugu. 


